
మోహినీకవచమ్

శ్రీగణేశాయ  నమః ॥
భగవన్ సర్వధర్మజ్ఞ సర్వాగమవిశారద ।
కవచం దేవతాయాస్తు కృపయా కథయ ప్రభో  ॥ ౧॥
బ్రహ్మోవాచ  ।
శ‍ృణు దేవ మహాప్రాజ్ఞ  సర్వశాస్త్రవిశారద  ।
కవచం మోహినీదేవ్యా మహాసిద్ధికరం  పరమ్ ॥ ౨॥
మోహినీ మే శిరః పాతు భాలం నేత్రయుగం  తథా ।
భ్రువౌ  చ కామినీ రక్షేన్ముఖం వాగీశ్వరీ తథా ॥ ౩॥
శ్రోత్రే  మఙ్గలరూపా  చ కణ్ఠం  మహిషమర్దినీ  ।
భుజౌ సౌదర్యనిలయా హస్తౌ రక్షేద్యశస్వినీ ॥ ౪॥
సర్వదా నాభిదేశే తు కమలా పాతు చోదరమ్ ।
విజయా హృదయం పాతు కటిం సురవరార్చితా ॥ ౫॥
కరౌ మహాలయా రక్షేదఙ్గులీర్భక్తవత్సలా   ।
వైష్ణవీ   పాతు జఙ్ఘే చ మాయా మేఢ్రం  గుదం తథా ॥ ౬॥
పాదౌ చ దేవజననీ తలం పాతాలవాసినీ ।
పూర్వే తు మోహినీ రక్షేద్దక్షిణే  సుఖదాయినీ ॥ ౭॥
పశ్చిమే వారుణీ రక్షేదుత్తరేఽమృతవాసినీ ।
ఈశాన్యాం పాతు చేశానీ ఆగ్నేయ్యామగ్నిదేవతా ॥ ౮॥
నైరృత్యాం  ఖడ్గధృగ్దేవీ   వాయవ్యాం మృగవాహినీ ।
ఊర్ధ్వం  బ్రహ్మాణీ  మే రక్షేదధస్తాద్వైష్ణవీ   తథా ॥ ౯॥
అగ్రతః  పాతు చేన్ద్రాణీ  వారాహీ పృష్ఠతస్తథా   ।
కౌబేరీ చోత్తరే పాతు దీక్షణే విష్ణువల్లభా   ॥ ౧౦॥

ఇదం కవచమజ్ఞాత్వా యో భజేన్మోహినీం నరః ।
వృథా శ్రమో  భవేత్తస్య న మన్త్రః  సిద్ధిదాయకః  ॥ ౧౧॥
భూర్జపత్రే  సమాలిఖ్య కుఙ్కుమాదికచన్దనైః   ।
శతమష్టోత్తరం   జాప్యం స్వర్గస్థం   ధార్యతే యది ॥ ౧౨॥
కణ్ఠే వా దీక్షణే బాహావష్టసిద్ధిర్భవేద్ధ్రువమ్    ।
సర్వథా సర్వదా నిత్యం మోహినీకవచం జపేత్ ॥ ౧౩॥
రాజద్వారే సభాస్థానే  కారాగృహనిబన్ధనే  ।
జలమధ్యే భూమిమధ్యే తథా నిర్జనకే  వనే ॥ ౧౪॥
అరణ్యే ప్రాన్తరే   ఘోరే శత్రుసఙ్ఘే  మహాహవే ।
శస్త్రఘాతే  విషే పీతే జపన్ సిద్ధిమవాప్నుయాత్  ॥ ౧౫॥
బ్రహ్మరాక్షసవేతాలాః  కూష్మాణ్డా భైరవాదయః  ।
నశ్యన్తి  దర్శనాత్తస్య కవచే హృది సంస్థితే  ॥ ౧౬॥
మనసా చిన్తితం కార్యం సహస్రం  జపతస్తథా ।
పలాశమూలే ప్రజపేత్సహస్రత్రితయం    ముదా ॥ ౧౭॥
శత్రుహానిర్ధ్రువం   చాత్ర జాయతే నాత్ర సంశయః ।
అర్కమూలే జపేన్నిత్యం మన్త్రరాజమిమం  శుభమ్ ॥ ౧౮॥
భోజయేద్బ్రాహ్మణాంశ్చైవ  లక్ష్మీర్వసతి సర్వదా ।
యదిదం కవచం నిత్యం భక్త్యా తవ మయోదితమ్ ॥ ౧౯॥
యోజపేత్సర్వదా భక్త్యా మోహిన్యాః కవచం శుభమ్ ।
వాఞ్ఛితం ఫలమాప్నోతి నాత్ర కార్యా విచారణా ॥ ౨౦॥
ఇతి శ్రీభవిష్యోత్తరపురాణే  బ్రహ్మప్రోక్తం    మోహినీకవచం స్తోత్రం  సమ్పూర్ణమ్  ॥
మహాలసా కవచమ్

